
Fikzioa eta errealitatea batera bazter auzoetan 

Paul Smailek idatzitako liburuek bigarren edo hirugarren belaunaldiko etorkin magrebtarren eguneroko errealitatea deskribatzen dute 

Jon Benito 

Parisko bazter auzoetatik beste hirietako bazter auzoetara zabaldu ziren istiluak. Hasieran, prentsak zioenez, autoak erretzen zituzten ganberro eta gaizkile txikiak ziren soilik. Gero, polizia bi gazteren atzetik zebilela, gazteak babestu nahian elektrokutatuta hil zirela eta horri emandako erantzuna zelaÉ eta, azkenean, arazoa handiago dela, baztertuen matxinada dela eta egoera orokor bati erantzuten diola gertatutakoak. 

Paul Smail egile eta pertsonaiak eta beste batzuek ongi deskribatu dute gertakari horiek bultzatu dituen egoera. Vivre me tue liburuan hasi zen Smail, eta aurrerantzean pertsonaia ere izan da. Egile eta pertsonaia aldi berean? Baina nor da Paul Smail? Paul Smail ez da inor; izengoiti bat da. Paul Smail pertsonaia bat da. Paul Smail sinbolo bat da. 

Honela aurkezten du bere burua:«Deitu esadazue Smaïl.»Errepikatu dut, a eta i hizkiak ondo bereiziz. Aspaldi zen ez nuela nire izena arabiar erara ahoskatzen, edo, zehatzago izatera, ez nuela nire izena tu egiten arabiar erara, eztarriaren sakonetik S-a marranta eginez, m-a, a letra, i letra, l letra gora datozela. Bestela, tranpa egiten dut, ingelesen moduan ahoskatzen dut, ingeles moduan arnasten dut, estiloarekin, irribarre eginez: Smile. Zergatik egiten dudan? Orduan iruditzen zait telefonoaren bestaldean dagoen enpresariak ere irribarre egiten duela. Eta nire aitak izen kristau arrunta jartzeko ideia bikaina izan zuenez, 18 distrituko udaletxean, 1970eko maiatzaren 15ean, besteren itxura eman dezaket modu horretan aurkeztuta. Gero, arnasarik hartu gabe nire alferreko formazioa errezitatzea bakarrik geratzen zait: ikasketa unibertsitarioak, bai. Bai, letretako ikasketak. Literatura konparatuaÉ ai, ai! Irribarrea izoztu egiten da telefonoaren bestaldean. Ez dezagun lan esperientziaz hitz egin; ez ditut zenbatuko zerbaiten esperoan nagoen bitartean izan ditudan hiru-lau lanakÉ baina zeren esperoan nago? Argi baitago, ez dela egiazko lanik izango niretzat, dela nire ikasketek ez nautelako kualifikatzen eskainitako posturako, dela edozein amarru erabilita, dieresia ezabatuta, argazkia ukituta, lan elkarrizketa bat lortzen badut hezur eta haragiz aurkeztu behar izango dudalakoÉ aurkeztu beharko dudalako moro moduan, beste era batean esanda. Beur, moraco, paisa, moraca, moranco, mojame, mustafa, guirufo, corajay. Aukeran. Ilea eskuila modura moztuak, mokasin distiratsuek eta zetazko gorbatak ez dute ezertarako balio orduan. Smaïl, Smile, Paul edo dena delakoaÉ Beti egongo da ni bezain beltzarana ez den beste hautagairen bat, ilea nik bezain kirrua ez duena, azala meheagoa duena eta sudur ez hain zorrotza». 

Fikzioa eta errealitatea 

Paul Smail. Hogeita zazpi urte. Frantzian jaioa. Aitona Frantziaren alde hil zen. 

«Nongo zara?... frantsesa?»Frantziarra. Frantzian jaioa, aita frantziarra.»Eta ez nuen gehitu aitona Frantziaren alde hil zela eta osaba bat Paponen aginduetara zegoen polizia frantses batek hil zuela».Myriam izeneko neska judu bat maite du. Bere anaiak kezkatzen du, bere anaia Danielek. Unibertsitateko lizentziaduna, baina lan duinik ez. Bitartean, pizzak banatzen. Eta lan hobe baten bila: «Lan bila jasaten ditugun etengabeko irainak, ez dira utzikeria edo axolagabekeria hutsa, bere horretan eskandalagarria litzatekeena; guztia, giza baliabideak ezabatzeko ahaldunek erabakitako plan baten ondorio da! Guztia, guzti-guztia, iraintzeko prestatua dago, beheratzeko, desanimatu eta zoratzeko. (É) Azpiratzea, hautaketa, tortura psikologikoak, beldurraren bidez ikastea, otzantasunean heztea, buru garbiketa, eliminazioaÉ Belaunaldi oso baten eliminazioa, 14ko gerran bezala. Hau ere gerra bat da. O! Ez gaituzte Verdungo lubakietan leherrarazten, ez, lotsaz eta asperduraz leherrarazten gaituzte».Lehen pertsonan kontatua. Autobiografia? Bai. Baina fikziozkoa. Hainbesteko aldea dago errealitatearen eta fikzioaren artean? Ez. Frantzian bizi diren magrebtar askok bat egin zuten liburuan esaten zirenekin.Autofikzioa. Paul Smail pertsonaia da. Egilearen atzean Jack-Alain Leger bide dago. Ez dago garbi. Literatura konparatuko espezialista bat, 35 liburu baino gehiago idatzi dituen idazle bat. Autobiografia ez zenez, jendearen harrera aldatu zuen horrek. Irakurleek autobiografia bat zela uste zuten, baina, gero, idazleari gutunak bidaltzen hasi ziren, beren esperientziak kontatuz. Hori zergatik egin zuen galdetuta, egileak: «Aljeriako gerratik halako enpatia bat nien magrebtarrei. Aztoratu egin ninduen aljeriarrak Frantzian tratatu zituzten moduak. Baztertutako arabiarrekiko elkartasunaren antzeko zerbait piztu zen nire barnean eta nire lanetan».Hiri handietako periferietan, aldirietan egunotan ikusi diren irudiak honela deskribatzen eta arrazoitzen ditu Leger/Smail-ek: «Frantziako gizarteak eskubidez onartuak dira, baina ez egiaz. Naziotasun frantsesa dute, baina bigarren mailako gisa tratatuak dira. (...). Eta politikariek, orain arte, ghettoak sortu besterik ez dute egin. (...) Ezkerrak ez du bete auzoak berritzeko eta hezkuntzara diru gehiago bideratzeko bere promesa». 

Bere sinplean, arrakasta 

Jorratzen zituen gaiak jorratu arren, agintariak seinalatzen zituen arren, liburu zuzena ez den arren, goi mailako lana ez den arren, Vivre me tue salduenen zerrendetan egon zen hainbat astez. 40.000 ale baino gehiago saldu zituen. 

Nola bizi jatorri marokoarra duen frantziarra izanda, beste guztiek zugan etorkin bat besterik ikusten ez badute? Hori da egiten duen galdera nagusia. Hori erakutsi nahi duena.Liburua bat-batekoa da, sinplea eta bizia. Lehen pertsonan idatzia. Berdintasunaren itxurapean bestearekiko beldurra eta bazterketa estaltzen dituen jendartea erakusten du. Hipokrisia. Eta belaunaldi oso baten desesperazioa. Ofizialki herritar gisa onartuak diren arren, baztertuak, ukatuak eta estigmatizatuak direnen eta etorkina bortxakeriarekin, bazterketarekin eta moldatu ezintasunarekin lotzen duen jendartearen erradiografia fikziozkoa, ez hain fikziozkoa. 

